
__________________ 2019 թվականի N __-Ն
 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՕԳՈՍՏՈՍԻ 26-Ի ԹԻՎ 1104-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
 
Հիմք ընդունելով «Ավտոտրանսպորտային միջոցների օգտագործումից բխող պատասխանատվության պարտադիր ապահովագրության մասին» Հայաստանի Հանրապետության օրենքի 5-րդ հոդվածի 6-րդ մասը, <<Նորմատիվ իրավական ակտերի մասին>> Հայաստանի Հանրապետության օրենքի 33-րդ և 34-րդ հոդվածները` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2010 թվականի օգոստոսի 26-ի «Համաձայնեցված հայտարարագրի ձևը, բովանդակությունը, լրացման հրահանգը հաստատելու մասին» թիվ 1104-Ն որոշման հավելվածում կատարել հետևյալ լրացումները և փոփոխությունները`
1) 8-րդ կետը լրացնել նոր նախադասությամբ՝ հետևյալ բովանդակությամբ՝ 
 «Հայտարարագրի ձևաթղթի վրա՝ դարձերեսի վերջին պարբերությունում, որպես Հայաստանի Ավտոապահովագրողների Բյուրոյի հեռախոսահամար նշվում է Բյուրոյի պաշտոնական կայքում համապատասխան հարցերի համար որպես հաղորդակցման միջոց հրապարակված հեռախոսահամարը։»,
2) Լրացնել նոր՝ 9-րդ կետով՝ հետևյալ բովանդակությամբ ․
«9․Բյուրոյի կանոններով նախատեսված դեպքերում հայտարարագիրը կարող է կազմվել նաև էլեկտրոնային եղանակով՝ Բյուրոյի կողմից սահմանված պահանջներին համապատասխանող բջջային հավելվածի և (կամ) այլ տեխնիկական լուծումների կիրառմամբ՝ ապահովելով հայտարարագրի դիմերեսին ներառվող տեղեկատվության հավաքագրումը: Էլեկտրոնային եղանակով կազմվող հայտարարագրի և դրա լրացման առանձնահատկությունները սահմանվում են Բյուրոյի կանոններով:»,
3) [bookmark: _GoBack]Ձև N 1-ի 2-րդ կետի ա և բ ենթակետերը շարադրել հետևյալ խմբագրությամբ.
	2) Ինքնուրույն կարգավորման միջոցով (լրացված համաձայնեցված հայտարարագրով) հատուցվող վնասի առավելագույն չափը, անկախ փաստացի վնասի չափից, չի կարող գերազանցել ________ (____________________) դրամը:


4) Ձև N 2-ի 2-րդ կետը շարադրել հետևյալ խմբագրությամբ․
 <<2․Հայտարարագիրը լրացվում է գրչով՝ ընթեռնելի ձեռագրով կամ էլեկտրոնային եղանակով՝ Բյուրոյի կողմից սահմանված կարգով:>>:
5) Ձև N 2-ի վերջին պարբերությունում «+374-10-58-00-32 հեռախոսահամարով» բառերը փոխարինել «_______________հեռախոսահամարով» բառերով: 
2. Սույն որոշումն ուժի մեջ է մտնում պաշտոնական հրապարակմանը հաջորդող տասներորդ օրը:
 
	Հայաստանի Հանրապետության
վարչապետ
	Ն․ ՓԱՇԻՆՅԱՆ

	 
2019 թ ________________
Երևան
	 




























ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՕԳՈՍՏՈՍԻ 26-Ի N 1104-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Իրավական ակտի ընդունման անհրաժեշտությունը (նպատակը).  
Նախագծի ընդունումը պայմանավորված է ԱՊՊԱ համակարգում ապահովագրական պատահարի մասնակից ավտոտրանսպորտային միջոցների վարորդների կողմից թղթային եղանակով լրացվող համաձայնեցված հայտարարագիրը նաև էլեկտրոնային եղանակով լրացնելու հնարավորություն ընձեռելու անհրաժեշտությամբ: Այն իրականացվում է ԱՊՊԱ համակարգի էլեկտրոնայնացման և ԱՊՊԱ ոլորտում Միասնական պատուհան համակարգի ներդրման գործընթացների շրջանակներում։ Արդյունքում՝ պարզ և փոքր գույքային վնասներով ավտովթարների ժամանակ էապես կբարձրանա վարորդների հարմարավետությունը՝ պատահարն առավել արագ և մատչելի ինքնուրույն ձևակերպելու, ինչպես նաև վթարի հետևանքով ճանապարհի երթևեկելի մասն արագ վերականգնելու համար:

2. Կարգավորման հարաբերությունների ներկա վիճակը և առկա խնդիրները. 
Վերջին մի քանի տարիների ընթացքում ԱՊՊԱ համակարգի զարգացումն ընթանում է ոլորտի բոլոր ենթագործընթացների տևողության կրճատման, դրանց  էլեկտրոնայնացման և սպառողների հարմարավետության բարձրացման հայեցակարգի շրջանակներում։ 2016 թվականից ԱՊՊԱ համակարգում ներդրվել է բացառապես էլեկտրոնային եղանակով ծանուցումների իրականացման եղանակը։ 2017 թվականի տարեվերջին ASWA միասնական պատուհան համակարգի՝ պայմանագրերի կնքման մոդուլի ներդրմամբ հնարավորություն ընձեռնվեց ԱՊՊԱ պայմանագրերի կնքումն իրականացնել առցանց եղանակով՝ ցանկացած վայրից և առանց ապահովագրական ընկերության գրասենյակներ կամ գործակալներին այցելելու՝ բջջային հավելվածների կամ այլ էլեկտրոնային եղանակներով կամ վճարային տերմինալների միջոցով։ Ճանապարհային ոստիկանության կողմից ԱՊՊԱ պատահարի վերաբերյալ կազմվող փաստաթղթերը 2016 թվականի տարեվերջից սկսվեցին փոխանցվել ԱՊՊԱ համակարգին անմիջականորեն համապատասխան էլեկտրոնային հարթակի միջոցով՝ առանց դրա համար վարորդներին ներգրավելու։ Համապատասխանաբար միայն գույքային վնասներով պատահարներում ճանապարհային ոստիկանի և վարորդի շփումն ավարտվում է վթարի վայրում և վարորդները որևէ փաստաթղթերի համար որևէ գրասենյակներ այցելություններ կատարելու, սպասելու և դրանք ապահովագրական ընկերություններին փոխանցելու պարտավորություններ չունեն։ Մինչև 2019 թվականի տարեվերջ նախատեսվում է գործարկել նաև ASWA համակարգի հատուցումների ամբողջական գործընթացի էլեկտրոնային կառավարումն ապահովող հարթակը, որից հետո կգործարկվի նաև պարզ վթարների գրանցման բջջային հավելվածը։ Նշված բջջային հավելվածի ներդրմանը խոչընդոտում են ներկայիս կարգավորումները։ Մասնավորապես՝ ՀՀ կառավարության 2010 թվականի օգոստոսի 26-ի N 1104-Ն որոշմամբ նախատեսված է ապահովագրական պատահարի մասնակից ավտոտրանսպորտային միջոցների վարորդների կողմից ԱՊՊԱ համակարգում սահմանված համաձայնեցված հայտարարագրի լրացում՝ միայն թղթային եղանակով (հայտարարագիրը լրացվում է գրչով, ընթեռնելի ձեռագրով, ձևաթղթի վրա): Համաձայնեցված հայտարարագրի՝ միայն թղթային եղանակով լրացնելու պահանջը համահունչ չէ ԱՊՊԱ համակարգի էլեկտրոնայնացման ներկայիս գործընթացներին, սահմանափակում է ժամանակակից «թվայնացված» սպառողների պահանջմունքները և ակնկալիքները, հնարավորություն չի ընձեռում սպառողներին առաջարկել ընտրության տարբեր հնարավորություններ, խոչընդոտում է ԱՊՊԱ համակարգում գործընթացների հարմարության, արագության և արդյունավետության բարձրացմանը: Ավելին, մի շարք դեպքերում, երբ համաձայնեցված հայտարարագրի ձևաթուղթն վարորդներից որևէ մեկի մոտ առկա չի լինում, պատահարի պարզեցված գրանցման նպատակով վարորդները ստիպված են լինում սպասել ապահովագրական ընկերություններին կամ դրանք ստանալ այլ աղբյուրներից, ինչը ժամանակատար է և անհարմարություններ է ստեղծում վարորդների և երթևեկության այլ մասնակիցների համար՝ առաջացնելով խցանումներ։

3.  Առկա խնդիրների առաջարկվող լուծումները.
Որպես լուծում առաջարկվում է ՀՀ կառավարության 2010 թվականի օգոստոսի 26-ի N 1104-Ն որոշման մեջ կատարել լրացում՝ սահմանելով, որ Բյուրոյի կանոններով նախատեսված դեպքերում հայտարարագիրը կարող է կազմվել նաև էլեկտրոնային եղանակով՝ Բյուրոյի կողմից սահմանված պահանջներին համապատասխանող բջջային հավելվածի և (կամ) այլ տեխնիկական լուծումների կիրառմամբ՝ ապահովելով հայտարարագրի դիմերեսին ներառվող տեղեկատվության հավաքագրումը: Էլեկտրոնային եղանակով կազմվող հայտարարագրի և դրա լրացման առանձնահատկությունները սահմանվում են Բյուրոյի կանոններով: Ընդ որում, առաջարկվում է, որպեսզի այդ եղանակը կիրառվի՝ ըստ վարորդների հայեցողության՝ պահպանելով համաձայնեցված հայտարարագրի թղթային լրացման հնարավորությունը։

4. 	Կարգավորման առարկան
Նախագծով առաջարկվում է հնարավորություն տալ ԱՊՊԱ համակարգում ապահովագրական պատահարի մասնակից ավտոտրանսպորտային միջոցների վարորդների կողմից թղթային եղանակով լրացվող համաձայնեցված հայտարարագիրը լրացնել նաև էլեկտրոնային եղանակով:




5. Նախագծի մշակման գործընթացում ներգրավված ինստիտուտները և անձինք
Նախագծի կազմմանը մասնակցել են Հայաստանի Հանրապետության կենտրոնական բանկը և Հայաստանի Ավտոապահովագրողների Բյուրոն:

6. Իրավական ակտի կիրառման դեպքում ակնկալվող արդյունքը
Նախագծի ընդունմամբ ակնկալվում է, որ ԱՊՊԱ համակարգում նաև համաձայնեցված հայտարարագրի լրացման գործընթացում կներդրվեն ժամանակակից թվային տեխնոլոգիաներ, ժամանակակից կոմունիկացիաներ, որոնք համապատասխանում ժամանակակից «թվայնացված» սպառողների պահանջմունքներին և ակնկալիքներին, սպառողներին կառաջարկվի ավելի լայն ընտրություն, կբարձրացվի ԱՊՊԱ համակարգում գործընթացների հարմարությունը, արագությունը և արդյունավետությունը:

